
				இப்பக்கம் சரிபார்க்கப்பட்டது.

சீதை உணர்த்திய அரசியல் நெறி

சீதையை இராவணன் வேண்டுகின்றான். அப்போது சீதை இராவணனுக்கு ஒரு அரசியல் நடைமுறையை உணர்த்துகின்றாள். ஆட்சியாளர்களை—அரசை—விமர்சனம் செய்பவர்களும் அரசின் தவறுகளைக் கடிந்து கண்டனம் செய்பவர்களும் இல்லாதுபோனால் அந்த அரசு அழியும் என்பது திருக்குறள் கருத்து.






‘இடிப்பாரை இல்லாத ஏமரா மன்னர்

கெடுப்பா ரிலானும் கெடும்’







என்பது திருக்குறள்.

சீதை இராவணனை நோக்கி,




“கடிக்கும் வல் அரவும் கேட்கும்
மந்திரம்; களிக்கின் றோயை 

‘அடுக்கும், ஈ(து) அடாது’ என்று ஆன்ற
ஏதுவோடு அறிவு காட்டி

இடிக்குநர் இல்லை; உள்ளார்;
எண்ணியது எண்ணி உன்னை

முடிக்குநர்; என்ற போது
முடிவு அன்றி முடிவது உண்டோ”





 (கம்பன்-5204) 

என்று சீதை, இராவணனுக்கு அரசியல் நெறிமுறையை உணர்த்தியதை ஓர்க, உணர்க.

தம்பியர் தகவுரை

இராவணனின் உரிமைச் சுற்றத்தினர் இராவணனின் செயலை அறமாகாது, தகாது என்றே கூறினார்கள். தூதுவனாக வந்த அனுமனை இராவணன் கொல்ல முயன்றபோது வீடணன் தலையிட்டுத் தடுத்து நிறுத்தி அறிவுரை கூறுகின்றான்.

				 இப்பக்கம் கடைசியாக 2 மார்ச்சு 2021, 09:41 மணிக்குத் தொகுக்கப்பட்டது.

